
Молитвы об исцелении  
от простуды, жара и лихорадки

Молитва святому апостолу Петру

Святому апостолу Петру молятся об исцелении от раз-

личных недугов, в том числе простудных заболеваний.

О, святый Петре, великий апостоле, самовид­
че и сотаинниче Божий, всемощною дес­

ницею Учителя твоего приятый из вод волную­
щихся и крайняго потопления свобождшийся! 
Не забуди и нас убогих, в тине греховней погряз­
ших и волнами житейскаго моря обуреваемых: 
подаждь нам твою руку крепкую, помози нам 
и удержи нас от потопления во страстех, похо­
тех, лжах и клеветах. Сотвори и ты с нами ми­
лость, тебе от Господа явленную, да не в сомне­
нии и маловерии изгибнем. Научи нас, учителю 
наш, проливати слезы покаяния, да плачем горь­
ко о деяниих наших в веце сем. И аще твоя слезы, 
в покаяние излиянныя, милостию Своею покры 

Господь и Учитель твой, испроси и нам, со дерз­
новением апостольским, прощения во гресе еже­
часнаго. Град сей, ко святым стопам твоим по­
верженный, сохрани и от прилучающихся козней 
лукавых врага спасения нашего огради; воздви­
гни твои преподобнии руце ко Господу за народ 
наш, да тихое и безмолвное житие поживем в 
веце сем до часа, в оньже имать призвати нас 
Владыка Господь, наш Судия нелицеприятный. 
Ты же, о всехвальный апостоле, не отвержи во­
пля нашего и стенания к тебе, но заступи нас 
пред Христом, твоим Учителем, да непрестанно 
славим Его милосердие к нам, со Отцем и Свя­
тым Духом, во веки веков. Аминь.

Молитва святым бессребреникам  
и чудотворцам Косме и Дамиану

Косма и Дамиан при жизни были врачами, и сейчас их 

почитают как целителей. Святым молятся при простуде, 

хронических заболеваниях, опухолях, язвах, а также 

при наркотической и алкогольной зависимости.

К вам, святии безсребреницы и чудотворцы 
Космо и Дамиане, яко к скорым помощни­

ком и теплым молитвенником о спасении нашем, 
мы, недостойнии, преклоньше колена, прибе­
гаем и, припадающе, усердно вопием: не презри­
те моления нас, грешных, немощных, во многая 
беззакония впадших и по вся дни и часы согре­
шающих. Умолите Господа, да пробавит нам, не­
достойным рабом Своим, великия и богатыя 
Своя милости; избавите нас от всякия скорби и 
болезни, вы бо прияли есте от Господа и Спаса на­
шего Иисуса Христа неоскудную благодать исце­
лений, ради твердыя веры, безмезднаго врачева­
ния и мученическия кончины вашея. Услышите 
нас, молящихся, и благоприятным ходатайством 
вашим испросите у Христа Бога православным 
людем на враги победу и одоление. Паки, при­
падающе, прилежно молим: испросите нам от 

Господа вся благополезная, яже в животе нашем 
временнем, наипаче же ко спасению вечному 
служащая, да сподобимся молитвами вашими 
улучити кончину христианскую, безболезненну, 
непостыдну, мирну, и да избавимся от козней 
диавольских и вечныя муки, безконечнаго же и 
блаженнаго Царствия Небеснаго наследницы бу­
дем. Ей, угодницы Божии, не престайте моляще­
ся за ны, с верою к вам притекающия. Аще бо по 
множеству грехов наших и несмы достойны ми­
лосердия вашего, обаче вы, вернии подражате­
лие человеколюбия Божия суще, сотворите, да 
принесем плоды достойны покаяния и в вечный 
покой достигнем, хваляще и благословяще див­
наго во святых Своих Господа и Бога и Спаса на­
шего Иисуса Христа, и Пречистую Матерь Его,  
и ваше теплое заступление, всегда, ныне и прис­
но и во веки веков. Аминь.

Молитва праведному отроку  
Артемию Веркольскому

К святому отроку Артемию обращаются с молитвами 

об исцелении от всякой болезни, в том числе простуды, 

жара и горячки.

Святый угодниче Божий, праведный Артемие, 
присный хранителю святыя обители, твоим 

именем украшенной, и близкий защитниче всего 
севернаго края Российския страны! Призри мило­
стивно на усердную молитву нас грешных, и тво­
им благомощным предстательством испроси нам 
у Господа прощение согрешений наших, преспея­
ние в вере, благочестии и ограждение от козней 
диавольских. Моли Господа, страждущую страну 
Российскую от лютых безбожник и власти их да 
свободит, и да возставит престол православных 
царей; верных рабов Его, в скорби и печали день и 
нощь вопиющих к Нему, многоболезный вопль да 
услышит и да изведет от погибели живот наш, да 
подаст и всем людем мир, тишину и нелицемер­
ное послушание, да сподобит всех нас получити, 
по христианской кончине, Небесное Царствие, 
идеже вси праведнии, вместе с тобою, вечно сла­
вят Отца и Сына и Святаго Духа. Аминь.


